
Tognon fora de lù, vicine sente

     D'un piacer novo le delizie estreme,

     E come vol natura più furente

     L'incalza el pantomin, Violante zeme,

     Urla Tognon novizzo, e finalmente

     In barba de Caroba i versa insieme

     A torenti quel netare beato

     Che xè bruto a nasar, ma dolce in fato.

Quel netare che in mezzo a tanti mali

     De sta vita stendada e buzzerona

     Xè pur de gran conforto a nù mortali

     Co ne scalda la testa qualche dona,

     Che fra i gusti pochissimi reali

     In preferenza amar ne fa la mona,

     Sora quante ghe n'è bela parola

     Che risponde sonora e ne consola.

Co sta sgnesola in corpo de fotua

     Sul dubio che tornar possa el mario

     Da l'estasi Violante rinvenua

     Destrighete la dise, Tognon mio,

     Ti lo provi col fato se la stua

     Più assae de l'acqua fresca l'à guario

     S'ingana tuti, s'à inganà Caroba

     Ghe vol altro che fresco per la boba!

Ti geri marzo drento, e co l'azion

     E col caldo a le marze gò da moto,

     Che minaciando za l'infiamazion

     T'aveva fato saca per de soto,

     Ma el guarir co una sola operazion

     Saria, te l'assicuro un terno al loto,

     Basta se duro el te tornasse ancora

     A to disposizion xè la dotora.

